
a) A adecuación dos obxectivos xerais das etapas ao contexto do centro

1.Obxectivos da ESO
A educación secundaria obrigatoria contribuirá a desenvolver nas alumnas e nos alumnos as capacidades que lles
permitan:
a) Asumir responsablemente os seus deberes, coñecer e exercer os seus dereitos no respecto ás demais persoas,
practicar  a  tolerancia,  a  cooperación  e  a  solidariedade  entre  as  persoas  e  os  grupos,  exercitarse  no  diálogo
afianzando os dereitos humanos como valores comúns dunha sociedade plural e prepararse para o exercicio da
cidadanía democrática.
b) Desenvolver e consolidar hábitos de disciplina, estudo e traballo individual e en equipo como condición necesaria
para unha realización eficaz das tarefas da aprendizaxe e como medio de desenvolvemento persoal.
c)  Valorar e respectar a diferenza de sexos e a igualdade de dereitos e oportunidades entre eles.  Rexeitar  os
estereotipos que supoñan discriminación entre mulleres e homes.
d) Fortalecer as súas capacidades afectivas en todos os ámbitos da personalidade e nas súas relacións coas demais
persoas, así como rexeitar a violencia, os prexuízos de calquera tipo e os comportamentos sexistas, e resolver
pacificamente os conflitos.
e) Desenvolver destrezas básicas na utilización das fontes de información para, con sentido crí-tico, adquirir novos
coñecementos. Desenvolver as competencias tecnolóxicas básicas e avanzar nunha reflexión ética sobre o seu
funcionamento e a súa utilización.
f) Concibir o coñecemento científico como un saber integrado, que se estrutura en distintas disciplinas, así como
coñecer e aplicar os métodos para identificar os problemas nos diversos campos do coñecemento e da experiencia.
g) Desenvolver o espírito emprendedor e a confianza en si mesmos, a participación, o sentido crítico, a iniciativa
persoal e a capacidade para aprender a aprender, planificar, tomar decisións e asumir responsabilidades.
h) Comprender e expresar con corrección, oralmente e por escrito, na lingua galega e na lingua castelá, mensaxes e
textos complexos, e iniciarse no coñecemento, na lectura e no estudo da lite-ratura.
i) Comprender e expresarse nunha ou máis linguas estranxeiras de maneira apropiada.
j) Coñecer, valorar e respectar os aspectos básicos da cultura e da historia propias e das demais persoas, así como o
patrimonio artístico e cultural.
k) Coñecer e aceptar o funcionamento do propio corpo e do das outras persoas, respectar as diferenzas, afianzar os
hábitos de coidado e saúde corporais e incorporar a educación física e a práctica do deporte para favorecer o
desenvolvemento persoal e social. Coñecer e valorar a dimensión humana da sexualidade en toda a súa diversidade.
Valorar criticamente os hábitos sociais relacionados coa saúde, o consumo, o coidado, a empatía e o respecto cara
aos seres vivos, especialmente os animais, e o medio ambiente, contribuíndo á súa conservación e á súa mellora.
l) Apreciar a creación artística e comprender a linguaxe das distintas manifestacións artísticas, utilizando diversos
medios de expresión e representación.
m) Coñecer e valorar os aspectos básicos do patrimonio lingüístico, cultural, histórico e artístico de Galicia, participar
na súa conservación e na súa mellora, e respectar a diversidade lingüística e cultural como dereito dos pobos e das
persoas, desenvolvendo actitudes de interese e respecto cara ao exercicio deste dereito.
n) Coñecer e valorar a importancia do uso da lingua galega como elemento fundamental para o mantemento da
identidade de Galicia, e como medio de relación interpersoal e expresión de riqueza cultural nun contexto plurilingüe,
que permite a comunicación con outras linguas, en especial coas pertencentes á comunidade lusófona.
2. Obxectivos do Bacharelato
O bacharelato contribuirá a desenvolver nas alumnas e nos alumnos as capacidades que lles permitan:
a) Exercer a cidadanía democrática, desde unha perspectiva global, e adquirir unha conciencia cívica responsable,
inspirada polos valores da Constitución española e do Estatuto de autonomía de Galicia, así como polos dereitos
humanos, que fomente a corresponsabilidade na construción dunha sociedade xusta e equitativa.
b)  Consolidar  unha madureza persoal,  afectivo-sexual  e  social  que lles  permita  actuar  de forma respectuosa,
responsable e autónoma, e desenvolver o seu espírito crítico. Prever, detectar e re-solver pacificamente os conflitos
persoais, familiares e sociais, así como as posibles situacións de violencia.
c) Fomentar a igualdade efectiva de dereitos e oportunidades de mulleres e homes, analizar e valorar criticamente as
desigualdades existentes, así como o recoñecemento e o ensino do papel das mulleres na historia, e impulsar a
igualdade real e a non discriminación por razón de nacemento, sexo, orixe racial ou étnica, discapacidade, idade,
enfermidade, relixión ou crenzas, orientación se-xual ou identidade de xénero, ou calquera outra condición ou
circunstancia persoal ou social.
d) Afianzar os hábitos de lectura, estudo e disciplina como condicións necesarias para o eficaz aproveitamento da
aprendizaxe e como medio de desenvolvemento persoal.
e) Dominar, tanto na súa expresión oral como na escrita, a lingua galega e a lingua castelá.

f) Expresarse con fluidez e corrección nunha ou máis linguas estranxeiras.
g) Utilizar con solvencia e responsabilidade as tecnoloxías da información e da comunicación.
h) Coñecer e valorar criticamente as realidades do mundo contemporáneo, os seus antecedentes históricos e os
principais factores da súa evolución. Participar de forma solidaria no desenvolvemento e na mellora do seu ámbito
social.
i) Acceder aos coñecementos científicos e tecnolóxicos fundamentais, e dominar as habilidades básicas propias da
modalidade elixida.
j) Comprender os elementos e procedementos fundamentais da investigación e dos métodos científicos. Coñecer e
valorar de forma crítica a contribución da ciencia e a tecnoloxía no cambio das condicións de vida, así como afianzar
a sensibilidade e o respecto cara ao medio ambiente.
k)  Afianzar  o  espírito  emprendedor  con actitudes  de creatividade,  flexibilidade,  iniciativa,  traballo  en  equipo,
confianza nun mesmo e sentido crítico.
l)  Desenvolver  a  sensibilidade  artística  e  literaria,  así  como  o  criterio  estético,  como  fontes  de  formación  e
enriquecemento cultural.
m) Utilizar a educación física e o deporte para favorecer o desenvolvemento persoal e social. Afianzar os hábitos de
actividades físico-deportivas para favorecer o benestar físico e mental, así como medio de desenvolvemento persoal
e social.
n) Afianzar actitudes de respecto e prevención no ámbito da mobilidade segura e saudable.
o)  Fomentar  unha  actitude  responsable  e  comprometida  na  loita  contra  o  cambio  climático  e  na  defensa  do
desenvolvemento sustentable.
p) Valorar, respectar e afianzar o patrimonio cultural material e inmaterial de Galicia, e contribuír á súa conservación
e mellora no contexto dun mundo globalizado.
 
 
 
 

b) A contribución á adquisición das competencias clave

O currículo que establece o Decreto 156/2022 sinala que a concreción do currículo que realicen os centros docentes
nos seus proxectos educativos e funcionais terá como referente o perfil de saída. As competencias clave que se
recollen no perfil de saída son a adaptación ao sistema educativo galego das competencias clave establecidas na
citada Recomendación do Consello da Unión Europea.
 Esta adaptación responde á necesidade de vincular as devanditas competencias cos retos e desafíos do século XXI,
cos principios e fins do sistema educativo establecidos na LOE e co contexto escolar, xa que a recomendación se
refire á aprendizaxe permanente que debe producirse ao longo de toda a vida, mentres que o perfil remite a un
momento preciso e limitado do desenvolvemento persoal, social e formativo do alumnado: a etapa do ensino básico.
Con carácter xeral, debe entenderse que a consecución das competencias e dos obxectivos previstos na LOE para as
distintas etapas educativas está vinculada á adquisición e ao desenvolvemento das competencias clave recollidas
neste perfil de saída, e que son as seguintes:
 CCLCompetencia  en  comunicación  lingüística.  CP-Competencia  plurilingüe.  STEM-Competencia  matemática  e
competencia en ciencia, tecnoloxía e enxeñaría. CD-Competencia dixital. CPSAA-Competencia persoal, social e de
aprender a aprender. CC-Competencia cidadá. CE-Competencia emprendedora. CCEC-Competencia en conciencia e
expresión culturais.
 A  transversalidade  é  unha  condición  inherente  ao  perfil  de  saída,  no  sentido  de  que  todas  as  aprendizaxes
contribúen á súa consecución. Da mesma maneira, a adquisición de cada unha das competencias clave contribúe á
adquisición de todas as demais.  Non existe xerarquía entre elas,  nin pode establecerse unha correspondencia
exclusiva cunha única área, ámbito ou materia, senón que todas se concretan nas aprendizaxes das distintas áreas,
ámbitos ou materias e, pola súa vez, se adquiren e desenvolven a partir das aprendizaxes que se producen no seu
conxunto.
   O claustro do IES Maximino Romero de Lema chegou ao acordo de establecer un peso de cada materia para o
cálculo das cualificacións das competencias, é dicir, a porcentaxe no que cada materia contribúe a adquirir cada
competencia e, polo tanto, a porcentaxe no que cada materia inflúe sobre a cualificación final de cada competencia.
 Estas porcentaxes establécense do seguinte xeito en cada curso:
Competencia STEM: Competencia matemática e competencia en ciencia, tecnoloxía e enxeñaría:
1º ESO: 60% materias STEM (Matemáticas, Bioloxía, Tecnoloxía e Dixitalización) + 40% resto das materias.
2º ESO: 60% materias STEM (Matemáticas, Física e Química, Tecnoloxía e Dixitalización) + 40% resto das materias.
3º ESO: 60% materias STEM (Matemáticas, Bioloxía, Física e Química) + 40% resto das materias.

4º ESO: 60% materias STEM (Matemáticas, Bioloxía, Tecnoloxía, Intelixencia Artificial, Física e Química, Economía) +
40% resto das materias.
Competencia lingüística:
 1º ESO: 60% linguas cooficiais (LCL-LGL), linguas estranxeiras (Inglés - Francés) e Xª e Historia + 40% resto das
materias.
 2º ESO: 60% linguas cooficiais (LCL-LGL), linguas estranxeiras (Inglés - Francés) e Xª e Historia + 40% resto das
materias.
 3º ESO: 60% linguas cooficiais (LCL-LGL), linguas estranxeiras (Inglés - Francés), Xª e Historia e Oratoria + 40% resto
das materias.
 4º ESO: 60% linguas cooficiais (LCL-LGL), linguas estranxeiras (Inglés - Francés), Latín e Xª e Historia + 40% resto
das materias.
Competencia plurilingüe:
 1º ESO: 60% linguas cooficiais (LCL-LGL) e linguas estranxeiras (Inglés - Francés) + 40% resto das materias.
  2º ESO: 60% linguas cooficiais (LCL-LGL) e linguas estranxeiras (Inglés - Francés) + 40% resto das materias.
  3º ESO: 60% linguas cooficiais (LCL-LGL) e linguas estranxeiras (Inglés - Francés) + 40% resto das materias.
  4º ESO: 60% linguas cooficiais (LCL-LGL) e linguas estranxeiras (Inglés - Francés) + 40% resto das materias.
Competencia dixital:
1º ESO: todas as materias contribúen por igual.
2º ESO: todas as materias contribúen por igual.
3º ESO: todas as materias contribúen por igual.
4º ESO todas as materias contribúen por igual.
Competencia en conciencia e expresións culturais:
1º  ESO: 60% EPVA  e Xª e Historia + 40% resto das materias.
 2º ESO: 60% Música  e Xª e Historia + 40% resto das materias.
3º ESO: 60% Xª e Hª, Música, EPVA + 40% resto das materias.
4º ESO: 60% Xª e Hª, Música e Cultura Clásica + 40% resto das materias.
Competencia cidadá, competencia emprendedora e competencia persoal, social e de aprender a aprender: 
En todos os cursos: media de todas as materias 

c) Os criterios para desenvolver os principios pedagóxicos e incorporar os elementos
transversais

Os elementos transversais que se deben traballar desde todas as materias son a comprensión lectora, a expresión
oral e escrita, a comunicación audiovisual, as tecnoloxías da información e da comunicación, o emprendemento e a
educación cívica e constitucional.
Asemade fomentarase:
O desenvolvemento da igualdade efectiva entre homes e mulleres, a prevención da violencia de xénero ou contra
persoas con discapacidade, e os valores inherentes ao principio de igualdade de trato e non discriminación por
calquera condición ou circunstancia persoal ou social.
A prevención e resolución pacífica de conflitos en todos os ámbitos da vida persoal, familiar e social.
Os valores que sustentan a liberdade, a xustiza, a igualdade, o pluralismo político, a paz, a democracia, o respecto
aos dereitos humanos, o respecto por igual aos homes e ás mulleres e ás persoas con discapacidade, o rexeitamento
da violencia terrorista, a pluralidade, o respecto ao Estado de dereito, o respecto e a consideración ás vítimas do
terrorismo e a prevención do terrorismo e de calquera tipo de violencia.
A  participación  do  alumnado  en  actividades  que  lle  permitan  afianzar  o  espírito  emprendedor  e  a  iniciativa
empresarial a partir de aptitudes como a creatividade, a autonomía, a iniciativa, o traballo en equipo, a confianza nun
mesmo e o sentido crítico.
Actividades que afiancen hábitos de vida saudables e de respecto ao medio ambiente e ao crecemento sostible.
En calquera caso evitaranse os comportamentos e os contidos sexistas e os estereotipos que supoñan discriminación
por razón da orientación sexual ou da identidade de xénero, favorecendo a visibilidade da realidade homosexual,
bisexual, transexual, transxénero e intersexual.
Estes e outros valores traballaranse mediante:
As actividades incluídas nas Programacións Didácticas e as organizadas pola Vicedirección do Centro.
O Plan Biblioteca e o Plan interdisciplinar do Centro para cada curso.
As Conmemoracións acordadas para a súa celebración.
O Plan Director, etc.

d) Os criterios de carácter xeral sobre a metodoloxía

A Orde ECD/65/2015, do 21 de xaneiro, pola que se describen as relacións entre as competencias, os contidos e os
criterios de avaliación da educación primaria, a educación secundaria obrigatoria e o bacharelato, establece no Anexo
II  as  orientacións  para  facilitar  o  desenvolvemento  de  estratexias  metodolóxicas  que  permitan  traballar  por
competencias na aula:
• Planificación rigorosa dos obxectivos que se pretenden conseguir, recursos necesarios, métodos didácticos máis
adecuados e avaliación da aprendizaxe.
• Elección dos métodos didácticos en función das metas e dos condicionantes que ten o ensino co fin de propiciar
unha aprendizaxe competencial no alumnada natureza da materia, as condicións socioculturais, a dispoñibilidade de
recursos e as características do alumnado.
• Os métodos deben partir da perspectiva do docente como orientador, promotor e facilitador do desenvolvemento
competencial no alumnado; enfocándose á realización de tarefas ou situacións-problema, formuladas cun obxectivo
concreto, que o alumnado debe resolver facendo un uso adecuado dos distintos tipos de coñecementos, destrezas,
actitudes e valores; así mesmo, deben ter en conta a atención á diversidade e o respecto polos distintos ritmos e
estilos de aprendizaxe mediante prácticas de traballo individual e cooperativo.
• As metodoloxías seleccionadas polos docentes para favorecer o desenvolvemento competencial dos alumnos e
alumnas se deben axustar ao nivel inicial destes. Ademais, é necesario secuenciar o ensino de tal modo que se parta
de aprendizaxes máis simples para avanzar gradualmente cara a outras máis complexas.
• Elemento clave no ensino por competencias é espertar e manter a motivación cara á aprendizaxe no alumnado, o
que implica unha nova formulación do papel do alumno, activo e autónomo, consciente de ser o responsable da súa
aprendizaxe. O profesorado debe ser quen de xerar no alumnado a curiosidade e a necesidade por adquirir  os
coñecementos, as destrezas e as actitudes e valores presentes nas competencias. É necesario que os profesores
procuren todo tipo de axudas para que os estudantes comprendan o que aprenden, saiban para que o aprenden e
sexan quen de usar o aprendido en distintos contextos dentro e fóra da aula.
• Requírense, ademais, metodoloxías activas e contextualizadas. Aquelas que faciliten a participación e implicación
do alumnado e a adquisición e uso de coñecementos en situacións reais serán as que xeren aprendizaxes máis
transferibles e duradeiras.
• As metodoloxías activas débense apoiar en estruturas de aprendizaxe cooperativa, de forma que, a través da
interdependencia na resolución conxunta das tarefas, os membros do grupo coñezan as estratexias utilizadas polos
seus  compañeiros  e  poidan  aplicalas  a  situacións  similares,  á  vez  que  desenvolven  habilidades  sociais  e
comunicativas, favorecendo unha aprendizaxe máis integral.
• As estratexias interactivas son as máis adecuadas, ao permitir compartir e construír o coñecemento e dinamizar a
sesión  de  clase  mediante  o  intercambio  verbal  e  colectivo  de  ideas.  As  metodoloxías  que  contextualizan  a
aprendizaxe e permiten a aprendizaxe por proxectos, os centros de interese, o estudo de casos ou a aprendizaxe
baseada en problemas favorecen a participación activa, a experimentación e unha aprendizaxe funcional que vai
facilitar  o  desenvolvemento  das  competencias,  así  como a  motivación  dos  alumnos  e  alumnas  ao  contribuír
decisivamente á transferibilidade das aprendizaxes.
• O traballo por proxectos, especialmente relevante para a aprendizaxe por competencias, baséase na proposta dun
plan de acción co que se busca conseguir un determinado resultado práctico. Esta metodoloxía pretende axudar o
alumnado a organizar o seu pensamento favorecendo neles a reflexión, a crítica, a elaboración de hipóteses e a
tarefa investigadora a través dun proceso en que cada un asume a responsabilidade da súa aprendizaxe, aplicando
os seus coñecementos e habilidades a proxectos reais. Favorece unha aprendizaxe orientada á acción na cal se
integran varias áreas ou materias: os estudantes poñen en xogo un conxunto amplo de coñecementos, habilidades ou
destrezas e actitudes persoais, é dicir, os elementos que integran as distintas competencias.
• A selección e uso de materiais e recursos didácticos constitúe un aspecto esencial da metodoloxía; diferentes tipos
de materiais, adaptados aos distintos niveis e aos diferentes estilos e ritmos de aprendizaxe do alumnado, co obxecto
de  atender  á  diversidade  coa  que  contamos  nas  nosas  aulas  e  personalizar  os  procesos  de  construción  das
aprendizaxes. Débese potenciar o uso dunha variedade de materiais e recursos, considerando especialmente a
integración das tecnoloxías da información e a comunicación no proceso de ensino-aprendizaxe que permiten o
acceso a recursos virtuais, especialmente no alumnado con medidas de reforzo e apoio.
• É necesaria unha adecuada coordinación entre os docentes sobre as estratexias metodolóxicas e didácticas que se
utilicen. Os equipos educativos débense propor unha reflexión común e compartida sobre a eficacia das diferentes
propostas  metodolóxicas  con  criterios  comúns  e  consensuados  que  permitan  abordar  con  rigor  o  tratamento
integrado das competencias e progresar cara a unha construción colaborativa do coñecemento.
Neste  apartado  consideramos  que  ten  especial  relevancia  as  reunións  de  departamento,  e  da  Comisión  de
Coordinación Pedagóxica na procura da coordinación necesaria, que deberán ter, tal e como contempla a normativa,

unha frecuencia mensual.
Consideramos tamén importante na concreción metodolóxica os seguintes aspectos:
• Os titores xunto cos delegados velarán por unha planificación equilibrada das diferentes probas e/ou exames.
• En cada avaliación elaborarase un calendario consensuado de probas por grupo e aula, que estará exposto na aula
de cada grupo.
• En 1º e 2º ESO intentarase limitar o número de exames de avaliación, salvo situacións excepcionais, a dous por día.
• Intentarase reducir a carga de traballo para a casa na tempada de exames.
• Como norma xeral, non se celebrarán exames pola tarde, en horario non lectivo, agás probas de pendentes ou
exames de Bacharelato.
Establecese pois un modelo de traballo organizado en tres niveis de concreción curricular. En primeiro lugar abórdase
un nivel de concreción curricular de centro no que se consensúan acordos xerais por parte do Claustro, como a
priorización de descritores das competencias clave, a metodoloxía e o traballo en tarefas e o establecemento de
correlacións entre obxectivos de etapa, obxectivos de materia, criterios de avaliación, competencias clave e contidos.
Despois disto, traballarase nun segundo nivel de concreción no que os acordos adoptados anteriormente serán
reflictidos por parte dos departamentos didácticos nas correspondentes programación didácticas.
Finalmente, nun terceiro nivel de concreción todas estas propostas serán levadas á práctica por parte do profesorado
nas súas programacións de aula, e desta maneira todos os procesos de ensino e aprendizaxe serán consecuentes
coas propostas pedagóxicas adoptadas.
 

e) Os criterios de carácter xeral sobre os materiais e recursos didácticos

O IES Maximino Romero de Lema non está adscrito ao programa Edixgal.
En cada materia e módulo o departamento valorará a conveniencia de recomendar a adquisición dun libro de texto
para o alumnado; esta decisión adoptarase considerando a adecuación do material aos contidos a tratar, a calidade
do material e a adaptación das posibilidades de uso á metodoloxía didáctica seguida polo profesorado.
No caso de non recomendar o emprego dun libro de texto, o profesorado proporcionaralle ao alumnado o material de
apoio necesario para o estudo dos contidos, empregando para isto tanto o papel como medios dixitais, especialmente
a aula virtual do centro.
No caso de material moi específico, tamén se poderá contemplar a posibilidade da súa adquisición por parte do
centro ou do departamento didáctico correspondente.

f) Os criterios de oferta educativa, itinerarios e optatividade, de ser o caso

A oferta educativa, os itinerarios e a optatividade do noso centro están moi condicionados e limitados polo pequeno
tamaño do centro, que fai que haxa pouco profesorado dispoñible para unha oferta ampla de itinerarios e materias e
tamén dificulta acadar o número mínimo de alumnado establecido pola normativa para poder impartir as materias
optativas.
Desta maneira, en ESO e Bacharelato só se oferta como primeira lingua estranxeira o inglés e como segunda lingua
estranxeira o francés. No Bacharelato ofértanse as modalidades de Humanidades e Ciencias Sociais e de Ciencia e
Tecnoloxía.
A oferta educativa do IES Maximino Romero de Lema é a especificada a continuación:
ESO
Bacharelato
1º Humanidades e Ciencias Sociais
1º Ciencia e Tecnoloxía
2º Humanidades e Ciencias Sociais
2º Ciencia e Tecnoloxía
Formación Profesional
1º Grao Básico Informática de Oficina-Réxime Ordinario
2º Grao Básico Informática de Oficina-Réxime Ordinario
1º Grao Medio Sistemas Microinformáticos e Redes-Réxime Ordinario
2º Grao Medio Sistemas Microinformáticos e Redes-Réxime Ordinario
1º Grao Superior Desenvolvemento de Aplicacións Web-Réxime Semipresencial e a distancia
2º Grao Superior Desenvolvemento de Aplicacións Web-Réxime Dual
Nas ensinanzas de Formación Profesional, os módulos ofertados e impartidos son os establecidos na correspondente
normativa de ordenación académica de cada unha desas ensinanzas.

Para as ensinanzas de ESO e de Bacharelato, recóllese nas follas de matrícula que se elaboran para cada curso e das
que se lles informa ao alumnado antes da matrícula.
En 1º e 2º da ESO hai dúas horas de disposición do Centro. A proposta da CCP aprobada posteriormente polo Claustro
é que a distribución desas horas sexa a seguinte:
- 1º ESO : unha hora impartirase Lingua Galega e Literatura e unha hora Bioloxía e Xeoloxía.
- 2º ESO: unha hora impartirase Lingua Castelá e Literatura e unha hora Matemáticas.
En 1º Bacharelato a proposta da CCP aprobada posteriormente polo Claustro é que a materia alternativa á Relixión
Católica sexa Atención Educativa.
Os distintos itinerarios e materias optativas impartiranse segundo as condicións e número mínimo de alumnado
establecido na normativa que regula ditas ensinanzas. Nos casos de solicitude de autorización para materias que non
cumpran os mínimos establecidos na normativa,  terase en conta a importancia desas materias en relación ás
posibilidades de continuación de estudos superiores, a existencia de recursos no centro para a súa impartición, a
oferta de algunha alternativa ás ensinanzas de Relixión,  se é o caso, e a existencia dun número de alumnado
razoablemente próximo aos mínimos establecidos. Esta autorización solicítase antes do inicio de cada curso segundo
as solicitudes de matrícula do alumnado.

g) Os criterios para o deseño das actividades complementarias

1.No deseño das actividades complementarias seleccionaranse aquelas que estean relacionadas tanto cos contidos
curriculares como cos contidos transversais, tratando de buscar un equilibrio nas propostas para todos os cursos e
todas as materias e ámbitos.
2.Os departamentos proporán aquelas actividades que consideren máis axeitadas, que serán incluídas no Plan de
Actividades Complementarias e Extraescolares  e tamén nas PD de cada departamento.
3. É conveniente buscar a coordinación entre departamentos para rendabilizar as actividades.
4. O volume de actividades programadas será inverso ao nivel educativo con unha oferta máis ampla no primeiro
ciclo que se irá reducindo progresivamente. Oferta mínima de actividades en 2º Bach e nunca na medida do posible
no terceiro trimestre.
 5. Procuraráse liberar de actividades os días previos ás avaliacións, así como a tendencia a perda do menor número
de clases e procurar diversificar as materias afectadas.
6.  Os  departamentos  didácticos  serán  os  encargados  de  planificar  as  súas  actividades  e  esta  planificación
comunicaráselle á Vicedirección como mínimo con dúas semanas de antelación á data de realización da actividade.
Polo que a ela respecta, as súas responsabilidades serán a xestión do transporte, a xestión da recollida de achegas
do  alumnado  e  autorizacións,  a  comunicación  das  actividades  e  achegas  ás  familias  a  través  de  Abalar e  a
comunicación pública da actividade nos taboleiros do profesorado, o que inclúe a elaboración das listas de asistentes
etc.
7.Recollida de cartos e, cando sexa preciso, autorizacións:
Será responsabilidade da Vicedirección do centro.
 A entrega dos impresos, ao alumnado non autorizado no momento da matrícula, de autorización para participar
nestas  actividades  realizarase  en  canto  sexa  comunicada  á  Vicedirección  a  súa  planificación  por  parte  dos
departamentos.
 A  entrega  de  cartos  e  autorizacións  por  parte  do  alumnado  efectuarase  no  prazo  sinalado  no  impreso  da
autorización. Serán os responsables da actividade os encargados de recoller os cartos ou xustificantes bancarios do
ingreso e as autorizacións e entregalos á Vicedirectora.
 Enténdese que, de non mediar causa xustificada e por escrito, os cartos entregados non serán devoltos ao alumnado
no caso de que este decida non participar a posteriori na actividade ou como consecuencia de aplicación dunha
medida correctora
  A anulación da actividade implica a devolución dos cartos recadados.
8. Especificacións para o día da actividade:
  O alumnado que non participe nela permanecerá na aula co profesorado correspondente á hora lectiva (ou, na súa
ausencia, co profesorado de garda).
 Non se poderá impartir materia nova ao alumnado que quedou no centro en prexuízo do que participa na actividade.
É requirimento inescusable acudir puntualmente ás actividades; no caso de retrasos inxustificados, pérdese o dereito
á asistencia (e, consecuentemente, non existe posibilidade de reclamar a devolución dos cartos).
9.  Tras  a  actividade,  o  profesorado   realizará  unha  valoración  por  escrito;  esta  valoración  será  entregada  á
Vicedirección co obxecto de elaborar a memoria do curso e a planificación do vindeiro.
10. No mes de maio, na semana das Letras Galegas, celebrarase a Semana Cultural, na que durante varios días
organizaranse actividades complementarias de carácter cultural coa finalidade de contribuír á formación integral do
alumnado achegando ao centro temáticas, persoeiros e actividades para todos os niveis do centro.

h) Os criterios para o deseño dos plans de reforzo ou de recuperación para o alumnado que
promocione con materias, ámbitos ou módulos pendentes de cursos anteriores, de ser o caso

Na etapa de ESO, o alumnado con materias pendentes seguirá un plan de reforzo elaborado conforme ao establecido
no artigo 51 da Orde do 8 de setembro de 2021, pola que se desenvolve o Decreto 229/2011, do 7 de decembro, polo
que se regula a atención á diversidade do alumnado dos centros docentes da Comunidade Autónoma de Galicia nos
que se imparten as ensinanzas establecidas na Lei Orgánica 2/2006, do 3 de maio, de educación. O alumnado e as
familias serán informadas deste Plan de reforzo.
En cada sesión de avaliación farase o seguimento do plan de reforzo e, de ser necesario, realizaránselle os axustes
que procedan. Na sesión de avaliación final do curso en que estean escolarizados o alumno ou a alumna, a profesora
ou  o  profesor  da  materia  pendente  decidirán  sobre  a  súa  avaliación,  nos  termos  establecidos  na  normativa
correspondente. En todo caso, para superar a materia pendente, a alumna ou o alumno deberán obter avaliación
positiva no plan de reforzo correspondente, o que se terá en conta para os efectos de promoción e/ou titulación.
No Bacharelato, no segundo curso, o alumnado con materias pendentes do primeiro curso deberá matricularse delas
e cursalas ao longo do curso, realizando as actividades de recuperación propostas polos respectivos departamentos
didácticos. Serán avaliados delas aplicando os criterios establecidos na programación didáctica, e esta avaliación
realizarase con carácter anterior á das materias de 2º curso.

 

i) Os criterios para o deseño dos plans específicos de reforzo ou personalizados para o
alumnado que deba permanecer un ano máis no mesmo curso, de ser o caso

O alumnado que non acade a promoción permanecerá un ano máis no mesmo curso. A permanencia no mesmo curso
considerarase unha medida de carácter excepcional e tomarase despois de esgotar as medidas ordinarias de reforzo
e apoio para superar as dificultades de aprendizaxe da alumna ou do alumno. En todo caso, a permanencia no
mesmo curso planificarase de maneira que as condicións curriculares se adapten ás necesidades do alumnado e
estean  orientadas  á  superación  das  dificulatades  detectadas,  así  como  ao  avance  e  ao  afondamento  nas
aprendizaxes xa adquiridas. Estas condicións recolleranse nun plan específico personalizado con cantas medidas se
consideren adecuadas para este alumnado.
O plan específico personalizado elaborarase seguindo o establecido no artigo 52 da Orde do 8 de setembro de 2021,
pola que se desenvolve o Decreto 229/2011, do 7 de decembro, polo que se regula a atención á diversidade do
alumnado dos centros docentes da Comunidade Autónoma de Galicia nos que se imparten as ensinanzas establecidas
na Lei Orgánica 2/2006, do 3 de maio, de educación.
Estes plans quedarán reflectidos nas programación didácticas de cada departamento.

 

j) Os criterios xerais para a avaliación, e de ser o caso, a promoción e a titulación

1. Principios e carácter da avaliación
Na etapa de ESO a avaliación do proceso de aprendizaxe do alumnado será continua, formativa e integradora:
Continua: cando o progreso dun/dunha alumno/a non sexa o adecuado, estableceranse medidas de reforzo educativo.
Estas medidas adoptaranse en calquera momento do curso, tan pronto como se detecten as dificultades, con especial
seguimento  da situación do alumnado con necesidades  educativas  especiais,  e  estarán dirixidas  a  garantir  a
adquisición das apredizaxes imprescindibles para continuar o proceso educativo.
Formativa: será un instrumento para a mellora tanto dos procesos do ensino como dos procesos de aprendizaxe.
Integradora: deberá terse en conta como referentes últimos, desde todas e cada unha das materias, a consecución
dos obxectivos establecidos para a etapa e o desenvolvemento das competencias correspondentes. O carácter
integrador da avaliación non impedirá que o profesorado realice de xeito diferenciado a avaliación de cada materia
tendo en conta os criterios de avaliación e os estándares de aprendizaxe de cada unha delas.
Na etapa de Bacharelato, a avaliación será continua e diferenciada segundo as distintas materias, terá un carácter

formativo e será un instrumento para a mellora tanto dos procesos de ensino como dos procesos de aprendizaxe.
O profesorado avaliará tanto as aprendizaxes do alumnado como os procesos de ensino e a súa propia práctica
docente, para o cal establecerá indicadores de logro nas programacións docentes. As conclusións desta avaliación
trataranse nunha reunión de departamento, analizándoas e recollendo as conclusións nunha acta.
Co fin de garantir o dereito do alumnado a unha avaliación obxectiva e a que a súa dedicación, o seu esforzo e o seu
rendemento sexan valorados e recoñecidos con obxectividade, estarase ao disposto na Orde do 2 de marzo de 2021
pola  que  se  regula  o  dereito  do  alumnado  á  obxectividade  na  avaliación  e  se  establece  o  procedemento  de
reclamación  das  cualificacións  obtidas  e  das  decisións  de  promoción  e  obtención  do  título  académico  que
corresponda, en educación infantil, educación secundaria obrigatoria e bacharelato.
Aplicaranse as medidas máis adecuadas para que as condicións de realización dos procesos asociados á avaliación se
adapten ás circunstancias do alumnado con necesidade específica de apoio educativo, de acordo coa Orde do 8 de
setembro de 2021, pola que se desenvolve o Decreto 229/2011, do 7 de decembro, polo que se regula a atención á
diversidade do alumnado dos  centros  docentes  da Comunidade Autónoma de Galicia  nos  que se  imparten as
ensinanzas establecidas na Lei Orgánica 2/2006, do 3 de maio, de educación. Estas adaptacións en ningún caso se
terán en conta para minorar as cualificacións obtidas polo alumnado.
Os referentes da avaliación para o alumnado con adaptación curricular serán os incluídos na devandita adaptación,
sen que isto poida impedirlle a promoción ao seguinte curso ou a obtención do título de graduado ou graduada en
educación secundaria obrigatoria.
Para permitir  a valoración obxectiva de todo o alumnado promoverase o uso xeneralizado de instrumentos de
avaliación variados, diversos e adaptados ás distintas situacións de aprendizaxe.
2. Sesións de avaliación
A avaliación de aprendizaxe do alumnado levarase a cabo tomando como referentes para a comprobación do grao de
adquisición de competencias e do logro dos obxectivos da etapa os criterios de avaliación e, de ser o caso, os
estándares de aprendizaxe que se recollen no Decreto 86/2015, do 25 de xuño, polo que se establece o currículo da
educación secundaria obrigatoria e do bacharelato na Comunidade Autónoma de Galicia.
Na etapa de ESO, ao longo de cada curso realizaranse para cada grupo tres sesións de avaliación parciais, a terceira
das cales coincidirá coa avaliación final. Así mesmo, farase o seguimento da recuperación das materias ou dos
ámbitos pendentes, se fora o caso.
Cada unha das sesións de avaliación terá a seguinte finalidade:
Avaliación inicial
Informativa, sobre as características do grupo e aspectos individuais a ter en conta: materias, medidas de apoio,
atención específica,... Non ten peso na avaliación das materias (sen notas).
1ªAvaliación
Informativa,procurando  a  coordinación  e  con  notas  numéricas  para  determinar  a  evolución  académica  ata  o
momento.
2ª Avaliación
Informativa,  procurando a  coordinación  e  con notas  numéricas  para  determinar  a  evolución  académica  ata  o
momento.
3ª Avaliación e Avaliación Final
Informativa, procurando coordinación e con notas numéricas para determinar a evolución académica ata o momento.
O equipo docente elaborará un breve informe individualizado para o alumnado con materias suspensas (Modelo
XADE).
A avaliación final será decisiva respecto da promoción ou titulación. Elaborarase o consello orientador nos cursos 2º e
4º da ESO (Modelo XADE).
Na avaliación final de cada curso realizarase unha valoración das competencias clave. Os resultados expresaranse
nos termos de insuficiente  (IN),  para  as  cualificacións  negativas,  e  suficiente  (SU),  ben (BE),  notable  (NT)  ou
sobresaínte (SB) para as cualificacións positivas.
A avaliación das competencias clave será realizada empregando unha folla de cálculo para cada curso na que se
recollerá a puntuación que o profesorado de cada materia lle outorga a cada alumno e alumna en cada unha das
competencias, concretándoa para cada un dos descritores anteriormente indicados. A táboa da folla de cálculo
deberá cubrila todo o equipo docente antes da celebración da avaliación final para poder analizar os resultados
obtidos por cada alumno e así tela en conta á hora de tomar decisións de cara á promoción e á titulación.
A persoa titora recollerá en acta, para cada sesión de avaliación, as decisións e os acordos acadados referidos a cada
alumna e alumno, e ao grupo no seu conxunto.
As decisións adoptadas polo equipo docente irán referidas á promoción e á titulación do alumnado, ás medidas de
atención á diversidade e a todas as que incidan no proceso educativo do alumnado. De non existir unanimidade no
equipo docente, a toma de decisións requirirá o acordo favorable da maioría simple dos seus membros.
Na etapa de Bacharelato, ao longo de cada curso realizaranse para cada grupo tres sesións de avaliación parciais,
coincidindo a 3ª coa avaliación final ordinaria. Así mesmo, farase o seguimento da recuperación das materias

pendentes, se for o caso. Haberá, así mesmo, unha sesión de avaliación final extraordinaria logo da realización das
probas extraordinarias. As avaliacións finais ordinaria e extraordinaria en 1º Bacharelato realizaranse nas datas que
se determinen na norma que estableza o calendario escolar para cada curso. No caso de 2º Bacharelato estas datas
estarán determinadas pola CIUG.
O alumnado que non supere algunha materia, logo da avaliación final do período ordinario, coa finalidade de lle
facilitar a súa recuperación, terá dereito a realizar unha proba extraordinaria nas datas que se determinen na norma
que estableza o calendario escolar para cada curso.
No primeiro curso de Bacharelato, o período abranguido desde a realización da avaliación final ordinaria ata o remate
do período lectivo dedicarase á preparación e á realización das probas extraordinarias, e a actividades de apoio,
reforzo, recuperación, ampliación e titoría.
No segundo curso de Bacharelato, no período abranguido desde a realización da avaliación final ordinaria ata as
datas de celebración das probas extraordinarias, o centro educativo organizará a impartición das clases co fin de
preparar o alumnado para a realización da avaliación de acceso á universidade e das probas extraordinarias.
Cada unha das sesións de avaliación terá a seguinte finalidade:
Avaliación inicial
Informativa, sobre as características do grupo e aspectos individuais a ter en conta: materias, medidas de apoio,
atención específica,... Non ten peso na avaliación das materias (sen notas).
1ªAvaliación
Informativa,procurando  a  coordinación  e  con  notas  numéricas  para  determinar  a  evolución  académica  ata  o
momento.
2ª Avaliación
Informativa,  procurando a  coordinación  e  con notas  numéricas  para  determinar  a  evolución  académica  ata  o
momento.
3ª Avaliación e avaliación final ordinaria
Decisiva respecto da promoción ou titulación.
Avaliación Final extraordinaria
Para o alumnado que non superou algunha materia na avaliación final ordinaria, coa finalidade de facilitarlle a súa
recuperación. Este alumnado terá dereito a unha proba extraordinaria.
Os resultados da avaliación das materias expresaranse mediante cualificacións numéricas de cero a dez sen decimais
e consideraranse negativas as cualificacións inferiores a cinco.  Cando o alumnado non se presente ás probas
extraordinarias consignarase non presentado/a (NP).
O profesorado de cada materia decidirá, ao termo de cada curso, se a alumna ou alumno logrou os obxectivos e grao
de adquisición das competencias claves acadado, segundo o modelo recollido no anexo II.
A persoa titora recollerá en acta, para cada sesión de avaliación, as decisións e os acordos acadados referidos a cada
alumna e alumno, e ao grupo no seu conxunto.
As decisións adoptadas polo equipo docente irán referidas á promoción e á titulación do alumnado, ás medidas de
atención á diversidade e a todas as que incidan no proceso educativo do alumnado. De non existir unanimidade no
equipo docente, a toma de decisións requirirá o acordo favorable da maioría simple dos seus membros.
As datas das avaliacións estableceranse na CCP tendo en conta o calendario escolar e serán aprobadas polo Claustro
de profesores.
3. CRITERIOS DE PROMOCIÓN E TITULACIÓN DO ALUMNADO DE ESO
3.1. Promoción
Ao finalizar cada un dos cursos da etapa e como consecuencia do proceso de avaliación, o equipo docente da alumna
ou do alumno, na sesión de avaliación final, decidirá sobre a súa promoción. A decisión será adoptada de xeito
colexiado, atendendo á consecución dos obxectivos, ao grao de adquisición das competencias establecidas e á
valoración das medidas que favorezan o progreso da alumna ou alumno, e tendo en conta os criterios de promoción.
Acadará a promoción dun curso a outro, o alumnado que supere todas as materias cursadas ou teñan avaliación
negativa nunha ou dúas materias. Considerarase para o cómputo as materias pendentes de cursos anteriores.
Ademais de nos casos anteriores, o equipo docente poderá decidir a promoción do alumnado sempre que se cumpran
tamén todas as condicións seguintes:
a) Que a medida aritmética das cualificacións obtidas en todas as materias en que estea matriculado nese ano
académico sexa igual ou superior a cinco.
b) Que a suma dos períodos lectivos semanais establecidos no anexo IV do Decreto 156/2022 das materias ou dos
ámbitos con avaliación negativa non sexa superior  a dez.  Para estes efectos non se considerarán as materias
pendentes de cursos anteriores nin as horas de libre disposición.
c) Que o equipo docente considere que as materias ou os ámbitos con avaliación negativa non lle impiden seguir con
éxito o curso seguinte.
d) Que o equipo docente considere que ten expectativas favorables de recuperación.
e) Que o equipo docente considere que a devandita promoción beneficiará a súa evolución académica.

O alumnado que acade a promoción de curso con materias sen superar deberá seguir un plan de reforzo en cada
unha desas materias, destinado á súa recuperación e á súa superación.
O plan de reforzo elaborarase seguindo o establecido no artigo 51 da Orde do 8 de setembro de 2021, pola que se
desenvolve o Decreto 229/2011, do 7 de decembro, polo que se regula a atención á diversidade do alumnado dos
centros docentes da Comunidade Autónoma de Galicia nos que se imparten as ensinanzas establecidas na Lei
Orgánica 2/2006, do 3 de maio, de educación.
O alumnado que non acade a promoción permanecerá un ano máis no mesmo curso. A permanencia no mesmo curso
considerarase unha medida de carácter excepcional e tomarase despois de esgotar as medidas ordinarias de reforzo
e apoio para superar as dificultades de aprendizaxe da alumna ou do alumno. En todo caso, a permanencia no
mesmo curso planificarase de maneira que as condicións curriculares se adapten ás necesidades do alumnado e
estean  orientadas  á  superación  das  dificulatades  detectadas,  así  como  ao  avance  e  ao  afondamento  nas
aprendizaxes xa adquiridas. Estas condicións recolleranse nun plan específico personalizado con cantas medidas se
consideren adecuadas para este alumnado.
O plan específico personalizado elaborarase seguindo o establecido no artigo 52 da Orde do 8 de setembro de 2021,
pola que se desenvolve o Decreto 229/2011, do 7 de decembro, polo que se regula a atención á diversidade do
alumnado dos centros docentes da Comunidade Autónoma de Galicia nos que se imparten as ensinanzas establecidas
na Lei Orgánica 2/2006, do 3 de maio, de educación.
En todo caso, a alumna ou o alumno poderá permanecer no mesmo curso unha soa vez, e dúas veces como máximo
ao longo do ensino obrigatorio. De xeito excepcional poderase permanecer un ano máis no cuarto curso, aínda que se
esgotase o máximo de permanencia, sempre que o equipo docente considere que esta medida favorece a adquisición
das competencias establecidas para a etapa. Neste caso poderase prolongar un ano o límite de idade a que se refire
o artigo 5.1 do Decreto 156/2022.
3.2. Titulación
Ao finalizar o cuarto curso de etapa e como consecuencia do proceso de avaliación, o equipo docente da alumna ou
do alumno, na sesión de avaliación final, decidirá sobre a súa titulación. A decisión será adoptada de xeito colexiado,
atendendo á adquisición das competencias establecidas e á consecución dos obxectivos da etapa e tendo en conta os
criterios de titulación.
Obterá o título de graduado en ESO o alumnado que ao rematar a Educación Secundaria Obrigatoria teña avaliación
positiva en todas as materias e ámbitos cursados. Ademais de no caso anterior, o equipo docente poderá decidir a
obtención do título sempre que se cumpran tamén todas as condicións seguintes:
a) Que a media aritmética das cualificacións obtidas en todas as materias en que estea matriculada ou matriculado
nese ano académico sexa igual ou superior a cinco.
b) Que a xuízo do equipo docente a alumna ou alumno adquirise as competencias establecidas.
c) Que a xuízo do equipo docente a alumna ou alumno alcanzase os obxectivos da etapa.
A superación da totalidade dos módulos incluídos nun ciclo de formación profesional básica conducirá á obtención do
título de graduado en educación secundaria obrigatoria.
3.3. Consello orientador na ESO
Ao finalizar o segundo curso de ESO entregaráselles aos pais, ás nais ou ás persoas que teñan a titoría legal de cada
alumna ou alumno un consello orientador. Este consello orientador irá acompañado dun informe sobre o grao de logro
dos obxectivos e de adquisición de competencias correspondentes, así como unha proposta a pais, nais ou titores
legais, da opción que se considere máis adecuada para continuar a súa formación, que poderá incluír a incorporación
a un programa de diversificación curricular ou aun ciclo formativo de grao básico.
Igualmente, ao finalizar a etapa de ESO ou, de ser o caso, ao concluír a súa escolarización, todo o alumnado recibirá
un  consello  orientador  individualizado  que  incluirá  unha  proposta  sobre  a  opción  ou  as  opcións  académicas,
formativas ou profesionais que se consideran máis convenientes. Este consello orientador terá por obxecto que todo
o alumnado atope unha opción adecuada para o seu futuro formativo.
Ademais de nos casos anteriores, cando o equipo docente considere conveniente propor a pais, nais, titores ou titoras
legais, ou á alumna ou ao alumno a súa incorporación a un ciclo formativo de grao básico ou a un programa de
diversificación curricular, ou ao primeiro curso dun programa de mellora da aprendizaxe e do rendemento, nalgún
outro curso en que resulte de aplicación, dita proposta formularase a través dun consello orientador que se emitirá
con esa única finalidade.
Este consello orientador elaborarao o profesorado titor, logo da información recollida na sesión de avaliación final e
co asesoramento do departamento de orientación. Levará a sinatura do profesorado titor e da persoa que exerza a
xefatura do departamento de orientación, e o visto e prace da dirección do centro docente. O consello orientador
incluirase no expediente da alumna ou do alumno.
O consello orientador elaborarase seguindo o modelo recollido na aplicación de xestión académica XADE.
4. CRITERIOS DE PROMOCIÓN E TITULACIÓN DO ALUMNADO DE BACHARELATO
4.1. Promoción
O alumnado promocionará de primeiro a segundo de Bacharelato cando teña superadas as materias cursadas ou teña

avaliación negativa en dúas materias como máximo.
Para estes efectos, só se computarán as materias que como mínimo a alumna ou o alumno deben cursar en cada un
dos bloques. No bloque de materias de libre configuración autonómica só se computará Lingua Galega e Literatura,
con independencia de que as alumnas e os alumnos poidan cursar máis materias neste bloque.
O alumnado que acade a promoción ao segundo curso con materias pendentes deberá matricularse delas e cursalas
ao longo do curso. O centro e os departamentos didácticos organizarán as consecuentes actividades de seguimento,
recuperación e avaliación das materias pendentes tendo en conta que a avaliación destas materias terá que ser
anterior á das materias do segundo curso.
O alumnado do primeiro curso de Bacharelato que non cumpra as condicións de promoción establecidas deberá
matricularse de todas as materias e repetir o curso a súa totalidade.
A superación das materias do segundo curso que se indican no anexo II do Decreto 157/2022 estará condicionada á
superación das correspondentes materias do primeiro curso indicadas no devandito anexo, por implicar continuidade.
Non obstante, dentro dunha mesma modalidade ou vía, o alumnado poderá matricularse da materia de segundo
curso sen cursar a correspondente materia de primeiro curso, sempre que o profesorado que a imparta considere que
a alumna ou o alumno reúne as condicións necesarias para poder seguir con aproveitamento a materia de segundo.
En caso contrario, deberá cursar a materia de primeiro curso, que terá a consideración de materia pendente, aínda
que non será computable para os efectos de modificar as condicións en que acadou a promoción a segundo.
O alumnado que ao termo do segundo curso tivese avaliación negativa nalgunha das materias poderá matricularse
delas sen necesidade de cursar de novo as materias superadas ou poderá optar, así mesmo, por repetir o curso
completo. Neste último caso, non se manterán as cualificacións das materias do devandito curso que a alumna ou o
alumno tivera superado previamente.
4.2. Titulación
Para obter o título de Bacharelato será necesaria a avaliación positiva en todas as materias dos dous cursos de
bacharelato.
Excepcionalmente, o equipo docente poderá decidir a obtención do título de bacharelato por unha alumna ou un
alumno que superase todas as materias agás unha, sempre que se cumpran ademáis todas as condicións seguintes:
a) Que o equipo docente considere que a alumna ou o alumno alcanzou as competencias e os obxectivos vinculados a
este título.
b) Que non se produciu unha inasistencia continuada e non xustificada por parte da alumna ou alumno na materia.
c) Que a alumna ou alumno se presentou ás probas e realizou as actividades necesarias para a súa avaliación,
incluídas as da convocatoria extraordinaria.
d) Que a media aritmética das cualificacións obtidas en todas as materias da etapa cursadas que como mínimo se
requiran para a obteción do título pola modalidade pola que remata sexa igual ou superior a cinco. Neste caso, para
os efectos de cálculo considerarase a nota numérica obtida na materia non superada.
5. PROCEDEMENTO E CRITERIOS PARA AS REVISIÓNS E RECLAMACIÓNS DAS CUALIFICACIÓNS
O procedemento a seguir no caso das reclamacións das cualificacións finais e das decisións de promoción e titulación,
coa finalidade de garantir o dereito do alumnado á obxectividade na avaliación, é o que se expón a continuación.
5.1. Procedemento de revisión no centro
1. O alumnado, as súas persoas proxenitoras ou persoa que desempeñe a representación legal poderán solicitar, de
acordo co procedemento establecido nas normas de organización e funcionamento, ao profesorado e á persoa
docente titora cantas aclaracións consideren precisas acerca das valoracións que se realicen sobre o seu proceso de
aprendizaxe, así como sobre as cualificacións ou decisións que se adopten como resultado do devandito proceso. En
todo caso, a reclamación formal abranguerá unicamente as cualificacións finais.
2. No caso de que persista o desacordo coa cualificación final obtida nunha área, materia ou ámbito, ou coa decisión
de promoción ou titulación adoptada para un alumno ou alumna, este ou as súas persoas proxenitoras ou persoa que
desempeñe a representación legal poderán solicitar por escrito a revisión da devandita cualificación ou decisión, no
prazo de dous días lectivos, ou de ser o caso hábiles, contados a partir do día seguinte a aquel en que se produciu a
súa comunicación.
3. A solicitude que teña por obxecto a revisión dunha cualificación, que conterá cantas alegacións xustifiquen a
desconformidade coa cualificación final ou coa decisión adoptada, será tramitada a través da xefatura de estudos,
quen a trasladará ao equipo docente ou ao departamento didáctico responsable da área, materia ou ámbito con cuxa
cualificación se manifesta o desacordo, e comunicará tal circunstancia á persoa docente titora. Cando o obxecto da
revisión sexa a decisión de promoción ou titulación, a solicitude trasladarase á persoa docente titora do alumno ou
alumna, como responsable da coordinación da sesión final de avaliación en que a decisión foi adoptada.
4.  Cando a solicitude de revisión teña por obxecto a revisión dunha cualificación final,  no primeiro día lectivo
seguinte, ou se for o caso, hábil, a aquel en que finalice o período de solicitude de revisión, cada equipo docente ou
departamento  didáctico,  segundo  proceda,  analizará  as  solicitudes  de  revisión  recibidas  e  elaborará  os
correspondentes informes que recollan a descrición de feitos e actuacións previas que tivesen lugar, e a decisión
adoptada de modificación ou ratificación da cualificación final obxecto de revisión.

No proceso de revisión da cualificación final obtida nunha área, materia ou ámbito, os membros do equipo docente ou
do departamento didáctico contrastarán as actuacións seguidas no proceso de avaliación do alumno e alumna co
establecido na programación didáctica, con especial referencia aos seguintes aspectos, que deberán recollerse no
informe:
a)  Adecuación dos contidos e criterios de avaliación sobre os que se levou a cabo a avaliación do proceso de
aprendizaxe do alumno ou alumna cos recollidos na correspondente programación didáctica.
b) Adecuación dos procedementos e instrumentos de avaliación aplicados co sinalado na programación didáctica.
c) Correcta aplicación dos criterios de cualificación establecidos na programación didáctica para a superación da
área, materia ou ámbito.
d) A decisión debidamente motivada da ratificación ou modificación da cualificación final obxecto de revisión.
O equipo docente ou o departamento didáctico correspondente trasladará o informe elaborado á xefatura de estudos,
quen comunicará por escrito como máximo no día lectivo seguinte, ou se for o caso, hábil, ao alumnado, ás súas
persoas proxenitoras  ou persoa que desempeñe a representación legal,  a  decisión razoada de ratificación ou
modificación da cualificación revisada e informará desta á persoa docente titora facéndolle entrega dunha copia do
escrito cursado co xustificante de recepción pertinente.
5.  Á vista do informe elaborado polo equipo docente ou departamento didáctico e en función dos criterios de
promoción e titulación establecidos con carácter xeral no centro e aplicados ao alumno ou alumna, a xefatura de
estudos e a persoa docente titora, como persoa coordinadora do proceso de avaliación, considerarán a pertinencia de
reunir en sesión extraordinaria o equipo docente co fin de que este, en función dos novos datos achegados ou pola
solicitude das persoas proxenitoras  ou persoa que desempeñe a representación legal,  se  for  o  caso,  valore a
necesidade de revisar as decisións adoptadas.
6. Cando a solicitude de revisión teña por obxecto a decisión de promoción ou titulación adoptada para un alumno ou
alumna, celebrarase unha reunión extraordinaria no prazo máximo de dous días lectivos, ou se for o caso hábiles,
desde a finalización do período de solicitude de revisión. Na reunión revisarase o proceso de adopción da dita medida
á vista das alegacións realizadas.
Na acta da sesión extraordinaria recollerase a descrición de feitos e actuacións previas que tivesen lugar, os puntos
principais das deliberacións do equipo docente e a ratificación ou modificación da decisión obxecto da revisión,
razoada e motivada conforme os criterios para a promoción ou titulación dos alumnos e alumnas establecidos con
carácter xeral na proposta curricular.
7. A dirección do centro comunicará por escrito ao alumno ou alumna e ás súas persoas proxenitoras ou persoa que
desempeñe a representación legal a ratificación ou modificación razoada da decisión de promoción ou titulación, o
que porá fin ao procedemento de revisión.
8. Se, tras o proceso de revisión, procedese a modificación dalgunha cualificación final,  ou ben da decisión de
promoción ou titulación adoptada, a persoa titular da secretaría do centro, co visto e prace da dirección do centro,
anotará nas actas de avaliación e, se é o caso, no expediente e no historial académico, a oportuna dilixencia.
9. As persoas interesadas no procedemento terán dereito a acceder e a obter copia dos documentos contidos no
expediente, que se lle remitirán en formato dixital.
En todo caso, o alumnado, as súas persoas proxenitoras ou persoa que desempeñe a representación legal poderán
reclamar ante a Xefatura Territorial correspondente contra as decisións adoptadas.
5.2. Procedemento de reclamación ante a Xefatura Territorial
1. No caso de que, tras o procedemento de revisión no centro, persista o desacordo coa cualificación final de curso
obtida nunha área, materia ou ámbito ou coa decisión sobre a promoción ou titulación adoptada polo equipo docente,
o alumnado, as súas persoas proxenitoras ou persoa que desempeñe a representación legal poderán presentar por
escrito á dirección do centro docente, no prazo de dous días hábiles a partir do día seguinte á comunicación sobre a
decisión adoptada, reclamación ante a xefatura territorial correspondente da Consellería de Cultura, Educación e
Universidade.
2. A dirección do centro docente, no prazo máis breve posible e en todo caso non superior a tres días hábiles, remitirá
o expediente á xefatura territorial. O devandito expediente incorporará os informes elaborados no centro, copia fiel
dos instrumentos de avaliación que xustifiquen as informacións acerca do proceso de avaliación do alumno ou
alumna, así como, se é o caso, as novas alegacións do reclamante e o informe, se procede, do director ou directora
sobre estas.
3.  O  Servizo  de  Inspección  Educativa  analizará  o  expediente  e  as  alegacións  que  nel  se  conteñan á  vista  da
programación didáctica do equipo docente ou departamento didáctico respectivo e da proposta curricular, e emitirá o
seu informe favorable ou desfavorable á estimación da reclamación en función dos seguintes criterios:
a)  Adecuación dos contidos e criterios de avaliación sobre os que se levou a cabo a avaliación do proceso de
aprendizaxe do alumno ou alumna cos recollidos na correspondente programación didáctica.
b) Adecuación dos procedementos e instrumentos de avaliación aplicados co sinalado na programación didáctica.
c) Correcta aplicación dos criterios de cualificación establecidos na programación didáctica para a superación da
área, materia ou ámbito.

d) Cumprimento por parte do centro do disposto na normativa de referencia.
5. O Servizo de Inspección Educativa poderá solicitar a colaboración de persoal docente especialista nas áreas,
materias ou ámbitos a que faga referencia a reclamación para a elaboración do seu informe, así como solicitar
aqueles documentos que considere pertinentes para a resolución do expediente.
6. No prazo de quince días hábiles a partir da recepción do expediente, considerando a proposta incluída no informe
que elabore o Servizo de Inspección Educativa, a Xefatura Territorial adoptará a resolución pertinente, que será
motivada en todo caso, e que se comunicará inmediatamente á dirección do centro para a súa aplicación e traslado á
persoa interesada e que será consignada nos correspondentes documentos oficiais de avaliación.
A resolución da xefatura territorial poñerá fin á vía administrativa.
7. Se, tras o proceso de revisión, procede a modificación dalgunha cualificación final e dos consecuentes efectos de
promoción ou titulación para o alumno ou alumna, a persoa titular da secretaría do centro, co visto e prace da
dirección, expedirá a correspondente dilixencia nas actas, no expediente académico e, se é o caso, nos restantes
documentos de avaliación, facendo referencia á resolución estimatoria da reclamación.
Cando, á vista da resolución adoptada pola xefatura territorial, poida ser necesario modificar algunha das decisións
previas adoptadas, reunirase o equipo docente en sesión extraordinaria.
8. De conformidade co artigo 119.3 da Lei 39/2015, do 1 de outubro, do procedemento administrativo común das
administracións públicas, o exercicio do dereito á revisión e reclamación de cualificacións non pode resolverse cunha
cualificación menor da inicialmente obtida.
5.3. Procedemento de reclamación no segundo curso de Bacharelato
Tendo en conta que o segundo curso de bacharelato é un curso terminal que posibilita iniciar estudos superiores a
través dunha proba de acceso, e coa finalidade de permitir a revisión das reclamacións ás cualificacións finais co
tempo suficiente para que o alumno ou alumna coñeza a súa situación académica antes do inicio da proba,  a
Secretaría Xeral de Educación e Formación Profesional ditará as instrucións específicas para cada curso académico,
en que se establecerán o procedemento e prazos que cómpre seguir nas reclamacións das cualificacións.
5.4. Instrucións xerais para a petición de copia de exames
1.  Os  pais,  ou  persoa que exerza  a  titoría  legal  do/a  alumno/a,  deben solicitar  o  exame ao centro  educativo,
empregando o documento indicado a continuación na imaxe 1.
2. A solicitude remitirase á Dirección do Centro e presentarase no rexistro do Centro para darlle entrada.
3. Entregarase unha copia íntegra do exame ou instrumento escrito empregado na avaliación do alumnado nun prazo
máximo de 15 días contados desde a recepción da solicitude.
4. Para evitar que o exame solicitado sufra algún tipo de manipulación deberá selarse cada unha das súas follas co
selo do centro.
5. Quedará constancia da entrega do exame solicitado no rexistro do Centro empregando o documento recollido a
continuación na imaxe 2.
6. No momento de recollida do exame, o solicitante deberá identificarso con seu DNI.
7. Só se admitirá unha instancia por exame.

k) Os criterios xerais do outorgamento de matrículas de honra, de ser o caso

1. Concesión da matrícula de honra na ESO
Poderá recibir a mención de matrícula de honra o alumnado que despois da avaliación final do cuarto curso obtivese
unha nota media do cuarto curso igual ou superior a 9 puntos.
Esta mención poderá concederse, como máximo, a un número de alumnas e alumnos igual ao enteiro máis próximo
ao 5% do total  de alumnado matriculado no centro no cuarto curso.  En todo caso,  cando o total  de alumnado
matriculado no cuarto curso sexa inferior a 20 poderá concederse unha mención de matrícula de honra.
No caso de que o alumnado que cumpre as condicións para obter a matrícula de honra fose superior ao límite
establecido, aplicaranse os seguintes criterios propostos pola CCP e aprobados polo Claustro:
1. Maior nota media en 4º ESO.
2. Maior nota media en 3º ESO.
3. Maior nota media en 2º ESO.
4. Maior nota media en 1º ESO.
5. Sorteo público.
A obtención da matrícula de honra será consignada nos documentos de avaliación da alumna ou do alumno.
2. Concesión da matrícula de honra no Bacharelato
Poderá recibir a mención de matrícula de honra o alumnado que despois da avaliación final ordinaria do segundo
curso obtivese unha nota media do segundo curso igual ou superior a 9 puntos.
Esta mención poderá concederse, como máximo, a un número de alumnas e alumnos igual ao enteiro máis próximo
ao 5% do total de alumnado matriculado no centro no segundo curso. En todo caso, cando o total de alumnado

matriculado no segundo curso sexa inferior a 20 poderá concederse unha mención de matrícula de honra.
No caso de que o alumnado que cumpre as condicións para obter a matrícula de honra fose superior ao límite
establecido, aplicaranse os seguintes criterios propostos pola CCP e aprobados polo Claustro:
1. Maior nota media en 2º Bacharelato.
2. Maior nota media en 1º Bacharelato.
3. Maior número de materias troncais en toda a etapa con cualificación de sobresaínte.
4. Sorteo público.
A obtención da matrícula de honra será consignada nos documentos de avaliación da alumna ou do alumno.
3. Concesión da matrícula de honra nos Ciclos Formativos
Poderá recibir a mención de matrícula de honra o alumnado que obteña unha nota final do ciclo formativo igual ou
superior a 9 puntos.
Poderán concederse un máximo de 2 matrículas de honra en cada centro por cada grupo de alumnos matriculados
con opción a titular nun determinado ciclo formativo no curso académico.
No caso de que o número de alumnos matriculados con opción de titular no ciclo formativo no curso académico sexa
inferior a 20 só se poderá conceder unha matrícula de honra.
No caso de que o alumnado que cumpre as condicións para obter a matrícula de honra fose superior ao límite
establecido, aplicaranse os seguintes criterios:
1. Maior nota media no ciclo formativo.
2. Maior nota media no 2º curso do ciclo.
3. Maior nota media no 1º curso do ciclo.
4. Maior número de materias no ciclo con cualificación de sobresaínte.
5. Sorteo público.
A mención de matrícula de honra só se pode realizar en xuño, despois da avaliación final de módulos correspondente

l) As decisións e criterios xerais para a elaboración e avaliación das programacións didácticas

Os diferentes departamentos do I.E.S. Maximino Romero de Lema deberán seguir o seguinte protocolo á hora da
elaboración das distintas programacións didácticas:
1. Cada profesor/a deberá elaborar a programación de cada unha das materias ou ámbitos que teña asignados.
Durante este curso hai que elaborar as PD dos cursos da ESO e Bacharelato na aplicación PROENS e dos cursos de FP
Básica e Ciclos na aplicación Programacións Didácticas.
2. A XD supervisará a redacción de ditas PD. Finalmente as programacións serán supervisadas pola Dirección do
centro e enviadas a Inspección Educativa.
3. Ao longo do curso o profesorado fará un seguimento da PD nas aplicacións informáticas
4. O cambio de profesorado non debe implicar unha nova programación senón que todo profesor/a que se incorpore a
un departamento debe adaptarse á programación vixente.
5. Se durante o curso se realiza algunha modificación con respecto a calquera aspecto da PD, deberán incluirse en
acta de Departamento os cambios realizados.
6. Ao comezo de curso o profesorado informará ao alumnado dos aspectos máis salientables da PD, incluíndo:
- Os obxectivos, contidos e criterios de avaliación do curso.
- Os mínimos esixibles para obter unha avaliación positiva.
- Os criterios ou sistemas de cualificación.
- Os procedementos de avaliación da aprendizaxe que se van utilizar.
7. O centro colgará no apartado de Documentación da páxina web do Centro todas as PD.
8. Elementos da programación didáctica:
Os elementos a incluír nas programacións didácticas son os que aparecen na aplicación informática PROENS:
1. Introdución
2. Obxectivos e súa contribución ao desenvolvemento das competencias
3.1. Relación de unidades didácticas
3.2. Distribución currículo nas unidades didácticas
3.3. Avaliación das unidades didácticas
4.1. Concrecións metodolóxicas
4.2. Materiais e recursos didácticos
5.1. Procedemento para a avaliación inicial
5.2. Criterios de cualificación e recuperación
5.3. Procedemento de seguimento, recuperación e avaliación das materias pendentes
5.4. Procedemento para acreditar os coñecementos necesarios en determinadas materias
6. Medidas de atención á diversidade

7.1. Concreción dos elementos transversais
7.2. Actividades complementarias
8.1. Procedemento para avaliar o proceso do ensino e a practica docente cos seus indicadores de logro
8.2. Procedemento de seguimento, avaliación e propostas de mellora
9. Outros apartados
10.1. Introdución currículo
10.2. Obxectivos e descricións
10.3. Distribución CA por UD (por OBX)
10.4. Relación CC con CA  por UD
10.5. Distribución CA por UD (por Bloque)
10.6. Orientacións pedagóxicas: Liñas de actuación no proceso de ensino e aprendizaxe

m) Os criterios para a participación do centro en proxectos, plans e programas

A participación do Centro nos distintos programas,  plans e proxectos adoptarase tendo en conta os seguintes
criterios:
1. Contribución do programa, plan ou proxecto á mellora da formación do alumnado.
2. Relación do programa, plan ou proxecto cos contidos transversais e co contorno e a realidade social, económica e
ambiental do Centro
3. Interdisciplinariedade e maior número de materias implicadas.
4. Maior número de alumnado susceptible de participar no programa, plan ou proxecto, así como as facilidades e
posibilidades de participación (horarios, lugares, desprazamentos, ¿)
5. Continuidade do programa, proxecto ou plan con outro ou o mesmo iniciado en cursos anteriores.
6. Posibilidades e requerimentos para o desenvolvemento do programa, plan ou proxecto (equipamentos, materiais,
orzamento, etc.).
Os departamentos e/ou o profesorado, tanto a título individual como en grupo, proporá ao Claustro de profesorado os
programas, plans ou proxectos nos que estea interesado en participar, explicando a súa finalidade, contidos, posibles
actividades e condicións de participación do alumnado.
Despois dun tempo aceptable para decidir a participación de máis profesores e profesoras, priorizaranse, de ser o
caso, as distintas opcións que se presentasen, e decidirase a máis axeitada considerando os criterios indicados
anteriormente.
Algúns dos Programas nos que participará o Centro son:
·       Contratos Programa
·       Plan Director
·       Plan Proxecta
·       PLAMBE
·       Radio na Biblio
·       Club de Lectura
·       Club de Ciencia
·       Polos Creativos
·       Acreditación de L. Estranxeiras
·       Outros que vaian xurdino ao longo do curso

n) O procedemento para a revisión, avaliación e modificación da concreción curricular

A presente concreción curricular está sometida a un proceso de análise e avaliación continua a medida que se
desenvolve a actividade de ensino-aprendizaxe. Segundo a observación do desenvolvemento da actividade diaria e a
análise  dos  resultados  de  aprendizaxe  iranse  tomando  decisións  e  valorando  a  necesidade  de  modificar  as
concrecións propostas. Tamén se axustará o contido á calquera modificación lexislativa que vaia xurdindo.
Todas estas conclusións serán expostas e debatidas nos órganos de coordinación docente tanto durante o curso, nas
reunións mensuais  e  trimestrais,  como ao final  do mesmo,  adoptando as decisións de novas propostas ou de
modificación das actuais segundo as valoracións e conclusións adoptadas.

o) Outros apartados

1. Aprobación e difusión

Esta Concreción Curricular será sometida a aprobación nun Claustro extraordinario no mes de setembro.
Unha vez aprobada, será difundida a travás da páxina web do Centro.

